
Ullup affaa ullukinnerup sulinngiffiusalernissaa 
siunertaralugu Naalakkersuisut qulaajaanissamik 
peqquneqarnissaannik Inatsisartut aalajangiiffigisassaattut 
siunnersuut. Qulaajaaneq periarfissanik assigiinngitsunik 
qanoq iliornikkut ulllukinnerup ullup affaanik 
sulinngiffiulersinneqarsinnaaneranik qanorlu aninsaasatigut 
kinguneqarsinnaaneranik imaqassaaq.Qulaajaaneq UPA 
2025-mi saqqummiunneqassaaq.  
 
(Inatsisartunut ilaasortaq Peter Olsen, Inuit Ataqatigiit) 
 
 
Peter Olsen, Inuit Ataqatigiit, siunnersuummut soqutiginartumut 
qujanaq. 

 
Siulitta itsaq Ullukinnermi nalliuttorsiortarsimanerat nalitsinnut 
malunnartinneqartalissasoq siunnersuutigineqarpoq.  
 
Malunnartitsinerullu pisortatigoortuunissaa naqissuserniarneqarpoq 
Ullukinnerup ullup affaani sulinngiffiusalertinneratigut. 
 

***** 
 
Ullukinneq — aassuutisiorfik - siulitsinni nalliuttut 
pingaarnersaraat. Suut tamarmik inunngoqqiffiat 

 
Unnummi ullukinnersiorfimmi (”aassuutisiorfimmi”) itsaq inuit 
nalliuttorsiutigisarsimavaat inuunitoqqap naanera, inuunerullu 
nutaap aallartinnera. 
 



 

Silarsuarmi uummassusillit tamarmik nutaamik 
inuuneqaqqilersarput, inuunitoqaq qaamanitoqarlu”toqullutik” 
peeruppata, inuuneq qaamanerlu nutaaq takkutissaaq, ullorissat 
aassuutit qilammi takussaaqqilerneranni. 
     
Inuit (pissaqarluartut) nutaaginnarnik atisalerlutik (pissakinnerni 
nukappiaraq angajulleq kisimi) nalliuttorsiortarfiat. 
  
Ulloq taanna piniartut aallaqqusaanngillat, ulloq illernartuummat. 
Aallassagaluarunik ajunaarlutik toqussagamik.  
 
Ullut arlallit - immaqaluunnit sapaatit akunneri marlussuit 
angullugit nalliuttorsiortarsimapput. Angakkut ilimmarlutik 
qaammasiartut, uaajeertut, tivasut, nereqatigiissut.  
 
Sumiiffiilli ilaanni aatsaat nerersuaqatigiittarsimapput 
upernaleqqaarfiani, ukiorsuaq nerisassaalatsiffiusoq 
qaangerluarneqaraangat. 
 

***** 

Ullukinnersiortarsimanerup isumaa naalisarujussuarlugu 
oqaatigereernerani, Peter Olsenip siunnersuutaa Inuit Ataqatigiinnit 
tunngaviatigut taperserluinnarlugu nalunaarutigissavarput. 
 
Isumaqaratta siulitta inuusaasiannik, inuunermut 
paasinninnerannut isiginninnerannullu nalitsinnut siunissamullu 
‘apuussinissaq’ pingaartuusoq. 
 
Uagut inuiaqatigiittut pingaartitatta ilaat suminngaanniit 
aallaaveqarnersut ilisimassallugu soqutiginarpoq. 
 

Oqaluttuarisaanitsinni itsaq ileqqut kingulliarsunnut 
ilinniartitsissutigissallugit pingaaruteqarpoq. Suminngaanniit 
kingoqqisuunerput, sunik kingornussarsitinneqarsimanersugut 
ilisimasassanik nalitoqisunik imaqarput. 
 



 

Ullorsiutit qiviaraanni, ullut sulinngiffeqarfiusut misissuataaraanni 
takusinnaavarput kristumiusut upperisamut ersiutaasut. 
Inuppassuarnik pingaartinneqarput. Tamanna ataqqisassaallunilu 
ataqqivarput. 
 
Isumaqarpugullu siulitta itsaq, kuisimanngikkallaramik, ullut 
nalliuttorsiutigisarsimasaat, kristumiullu ilagiit ullut 
nalliuttorsiortarfigisartagaat imminnut unammisinngikkaluarlugit 
“sanileriissinneqarsinnaasut”.  
 

***** 
Qujanartumik siunnersuuteqartup aningaasatigut siunnersuutimi 
qanoq naleqarsinnaanera paasiniarsimavaa. 
 
Taamaalilluni siunnersuummi periarfissaq sorleq 
piviusunngortikkusussanerlugu Naalakkersuisut 
innersuussuteqarnissamut tunngavissinneqareerput. 
 
Taamaaliunnginnermili Sulinermik Kattuffiit qanimut 
isumasiorlugillu oqaloqatigilluarnissaat matumani 

pingaaruteqarluinnartoq. Taakkulu paaseqatigiinnissaq 
qitiulluinnassaaq siunnersuuteqartup anguniagaa kusanartumik 
naammassineqassappat. 
 
Naalakkersuisut allannguutissatut siunnersuummik 
saqqummiussaqarput. Naalakkersuisut erseqqissarpat Sulisartut 
Kattuffiisa pisinnaatitaaffii innarlernagit oqaloqatigiinnissat 
ingerlanneqarumaartut. Tamanna toqqissiallannarpoq.  
 
Naggasiineq:   
Ullukinneq uterfigilaarutsigu, Ullukinnerullu isumaa uteqqilaarlugu: 

Suut tamarmik naggateqarput, suullu tamarmik aamma 
aallartiffeqarlutik. 
 
Naalakkersuisut allannguutissatut siunnersuutaat akueraraput. 
Peter Olsenip siunnersuutaata aallartiffeqarnissaanik 
qulakkeerinnimmat. 



 

 


